
Ríkisreikningur 2011: Lök niðurstaða ekki endilega áfellisdómur 

Strax árið 2009 þegar þáverandi fjármálaráðherra lagði fram langtímaáætlun um jöfnuð í 

ríkisfjármálum til ársins 2013 var eitt aðalmarkmið fjármálastjórnarinnar við að ná tökum á 

fjárlagahallanum að ná jákvæðum frumjöfnuði árið 2011. Frumjöfnuður er mælikvarði á afkomu 

ríkissjóðs þegar fjármagnstekjum og gjöldum hefur verið sleppt.  

Fjársýsla ríkisins hefur nú birt ríkisreikning fyrir árið 2011, sem hlýtur að valda nokkrum vonbrigðum, 

m.a. í ljósi þessa markmiðs, en hvor tveggja heildar- og frumjöfnuður keyrði meira en 40 mö.kr. fram 

úr heildarfjárheimildum og var verulega neikvæður. Afkoman er þó talsvert skárri en árið áður, eins og 

sjá má á töflunni hér að neðan. 

Ríkisreikningur 2011 fljótt á litið 

-allar tölur í milljónum króna 

 
Reikningur 2011 Heildarfjárheimildir 2011 Frávik Reikningur 2010 

Tekjur               486.526                                          480.856                                  5.670           478.697      

Gjöld               575.950                                          527.248                               48.702           601.982      

Heildarjöfnuður -89.424      -46.392      -43.032           -123.285      

Frumjöfnuður -43.204      -1.066      -42.138      -84.437      

Lánsfjárafgangur                 57.747      -51.791                             109.538      -53.043      
Heimild: Ríkisreikningur 2011 

Afkoman verri en allar áætlanir 

Frumjöfnuður var neikvæður um 43 ma. króna, en það svarar til um 2,7% af landsframleiðslu. Sú 

niðurstaða er meira en 42 milljörðum lakari en hallinn sem gert var ráð fyrir í heildarfjárheimildum 

ársins og hljóðaði upp á rétt rúman milljarð. Fyrstu áætlanir frá 2009 gerðu ráð fyrir að afgangur á 

frumjöfnuði yrði meiri en 3% VLF, en svo til allar áætlanir sem ráðuneytið hefur birt eftir það hafa 

endurskoðað þá tölu niður á við1. Því er erfitt að leggja mat á hversu „vel“ hefur til tekist miðað við 

áætlanir. Niðurstaðan varð þó lakari en allar áætlanir gerðu ráð fyrir, þótt hún sé ekki endilega sami 

áfellisdómur yfir tilraunum stjórnvalda til að ná tökum á ríkisfjármálunum og virst gæti við fyrstu sýn. 

Um það verður fjallað nánar hér að neðan, en ef litið er framhjá leiðréttingu eignarhluta ríkisins í 

Byggðastofnun og NSA og uppgjöri vegna SpKef, sem ætti sannarlega að vera einskiptiskostnaður, er 

frávikið frá fjárheimildum nær því að vera um 10 milljarðar króna. 

                                                           
1
 Með fyrirvara um að tölurnar séu á rekstrargrunni og því sambærilegar, þar sem uppgjörsaðferð áætlananna er ekki alltaf getið. 

 



  
Heimildir: Ýmis rit, frumvörp og lög sem getið er á myndunum 

Afkoma og lánsfjárafgangur 

Hvort tveggja tekjur og gjöld voru umfram þær áætlanir sem lágu fyrir við afgreiðslu síðustu 

fjáraukalaga, gjöldin þó sýnu meira. Tekjurnar námu 486,5 ma. króna, sem eru 5,7 mö. umfram 

áætlun, en gjöldin námu 576 mö. sem er 48,7 ma. umfram áætlun. Umfang ríkisins dregst engu að 

síður saman á milli ára, eða um tæp 8% að raunvirði. 

Heildarjöfnuður var þannig neikvæður um 89,4 ma. króna, eða um 5,5% VLF, sem er lakari en jafnvel 

svartsýnustu áætlanir frá 2009. Þess má þó geta að afkoma ríkissjóðs var talsvert skárri bæði 2009 og 

2010 en þá var spáð. 

Það er þó jákvætt að lánsfjárafgangur var mun meiri en fjárheimildir gerðu ráð fyrir, eða um 57,7 ma., 

en áætlað var að lánsfjárþörf ríkisins yrði 51,8 ma. Skýrist það af því að við samþykkt fjáraukalaga á 

síðasta ári var gert ráð fyrir að ríkissjóður endurlánaði Seðlabanka Íslands 117,0 milljarða króna lán í 

dollurum sem ríkið sótti á erlenda fjármálamarkaði til að styrkja gjaldeyrisforða bankans, en af þessari 

lánveitingu varð ekki 2011. 

SPKef, Byggðastofnun og NSA kennt um frávikið 

Helstu skýringar sem gefnar hafa verið upp á því að afkoman er verri en fjárheimildir ársins 2011 gerðu 

ráð fyrir eru hærri gjaldfærslur ríkisins vegna Spkef (20,1 ma.), Byggðastofnunar (7,1 ma.) og 

Nýsköpunarsjóðs atvinnulífsins (4,9 ma.). Þá var gjaldfærsla lífeyrisskuldbindinga 4,8 milljarða króna 

umfram áætlun og afskriftir skattkrafna um 4,6 milljarða króna. 

Niðurfærslur sem komu á óvart 

Niðurfærsla ríkisins á nokkrum eignarhlutum sínum, t.d. í NSA, vekur raunar athygli, þar sem sjóðurinn 

er að eigin sögn nokkuð varfærinn við mat eigna sinna. Hann bókfærir ekki hagnað af neinum 

fjárfestingum fyrr en þær hafa verið seldar, auk þess sem verulegar varúðarafskriftir eru færðar á móti 

fjárfestingum. Niðurfærslan skýrist af því að hluturinn var ofmetinn verulega í bókhaldi ríkisins. Eigið fé 

NSA, sem bókfært var á 4,7 ma. í upphafi árs skv. ársreikningi sjóðsins, var fært á tæplega tvöföldu 

bókfærðu virði hjá ríkinu, eða á 8,6 ma. 

Þetta skýrist af því að frá 1998 var farið með marga eignarhluti ríkisins eins og verðtryggðar eignir í 

bókhaldinu, án þess að beint tillit væri tekið til þróunar eigin fjár þeirra við rekstur. Í ríkisreikningi nú 

var gerð tillit til að leiðrétta misræmi sem sumstaðar hafði orðið til vegna þessa, m.a. með niðursfærslu 

hlutarins í NSA og Byggðastofnun. Misræmið gæti vakið upp áleitnar spurningar um bókhald ríkisins og 



hvort aðrar stærri eignir séu færðar á of háu virði í bókum hins opinbera, en niðurfærslurnar nú eiga að 

hafa skilið eftir stuðara svo tryggt sé að svo sé ekki. 

Allt sem sýnist? 

Að þessu sögðu þarf frávikið frá fjárheimildum ekki endilega að skoðast sem verulegur áfellisdómur yfir 

tilraunum stjórnvalda til að ná tökum á ríkisfjármálunum, þar sem stór hluti umfram-gjaldanna hefur 

ekki með rekstur ríkisins og opinberrar þjónustu að gera og er eingöngu bókhaldslegs eðlis; engir 

peningar fara úr kassanum vegna niðurfærslu hlutanna á meðan hún krefst ekki eiginfjárframlags, og 

því krefst hún ekki nýrrar lántöku. 

AGS samt með áhyggjur 

Sendinefnd Alþjóðagjaldeyrissjóðsins lýsti engu að síður áhyggjum af fráviki ríkisbúskaparins frá 

áætlunum í síðustu heimsókn sinni í mars, ekki síst þar sem nokkur áhætta er talin á að tekjuáætlanir 

ríkisins standist ekki til meðallangs tíma. Nokkuð hefur verið slakað á upphaflegri efnahagsáætlun 

stjórnvalda og Alþjóðagjaldeyrissjóðsins, svo svigrúm til frávika er takmarkað. 

Horft fram á við 

Samkvæmt fjárlögum þessa árs er gert ráð fyrir að frumjöfnuður snúist við og verði jákvæður um ca. 

2% landsframleiðslu (40 ma.), en heildarjöfnuður verði hins vegar neikvæður um 1,2% VLF (17,7 ma.) 

vegna hás vaxtakostnaðar. Upphafleg langtímaáætlun fjármálaráðuneytisins frá 2009 gerði ráð fyrir að 

afgangur yrði á heildarjöfnuði 2013, en því markmiði var seinkað frá og með birtingu ritsins 

Ríkisbúskapurinn 2012-2015 um eitt ár til 2014, þegar ráðgert er að hann verði tæpt 1%. Í ritinu er 

m.a. sagt að þetta sé vegna betri skuldastöðu ríkisins en búist var við, minni kostnaðar vegna 

endurfjármögnunar bankakerfisins, minni halla framan af í samstarfinu við AGS og veikari efnahagsbata 

en búist var við. Þó mætti velta vöngum yfir því að hvort aðstæður séu nú verri en virtust í október á 

síðasta ári þegar ritið kom út í ljósi hins mikla halla í ár, eða betri vegna aukins þrótts í efnahagslífinu. 

 
Heimild: Fjárlög ársins 2012 og ritið Ríkisbúskapurinn 2012-2015 fyrir árin 2013-2015. 

 



 

Fyrirvari  

Þær skoðanir og spár sem hér koma fram eru byggðar á almennum upplýsingum sem Greiningardeild Arion banka hefur undir höndum þegar 

markaðspunktar eru ritaðir. Helstu heimildir eru ársskýrslur, afkomufundir og hluthafafundir auk annarra opinberra upplýsinga sem birst hafa í 

fjölmiðlum og á öðrum vettvangi. Upplýsingar í umfjöllun eru einungis birtar í upplýsingarskyni og þær ber ekki að skoða sem tilboð á einn eða 

annan hátt. Skoðanir og spár geta breyst án fyrirvara. Þrátt fyrir að þess sé sérstaklega gætt að upplýsingarnar séu réttar og nákvæmar þegar 

þær eru settar fram getur Arion banki, eða starfsmenn Arion banka ekki tekið ábyrgð á villum. Vinsamlegast hafið samband við 

markaðsviðskipti Arion banka eða ráðgjafa áður en gengið er frá viðskiptum sem byggja á þessum markaðspunktum. Arion banki hf. og 

starfsmenn félagsins taka ekki ábyrgð á því ef að gengi einstakra bréfa sem félagið mælir með kaupum á kunni að lækka og öfugt. 

Arion banki, starfsmenn Arion banka, stjórnarmenn eða aðilar tengdir Arion banka kunna að eiga hagsmuna að gæta varðandi einstök félög sem 

greiningar, verðmatsskýrslur og annað útgáfuefni Greiningardeildar Arion banka lýtur að hverju sinni. Hagsmunir kunna að vera ýmsir t.d. sem 

hluthafar eða ráðgjafar í einstaka félögum, umsjónaraðilar útboða, viðskiptavaki útgefenda eða hagsmunir sem lúta að annarri veittri 

fjárfestingabankaþjónustu. 

Athugasemdir, ábendingar og fyrirspurnir tengdar markaðspunktum  sendist á netfangið greiningardeild@arionbanki.is 

 

 

 


